
6 eꞌat yn 
naꞌyn mekewat 
saꞌawyꞌi wanikap 
po pywiat tuwenoꞌẽ 
hap watetup hap eꞌat 
ienuk koro owakai te 
Iesui toto raꞌyn tawa 
Petania kape towyꞌok 
Irasaru hap kape. 
Tomiꞌãpeꞌokꞌam guꞌuro 
pywiat yat kape toto 
temiitꞌin 12 ok takaria wywo.



Miꞌi hawyi 
mana Maria 
tat topohag 
hy haꞌup Naratu 
pohyt kawiat. Miꞌi 
hawyi Iesui pyꞌokpe koꞌi 
ete toiꞌokpun yne mekewat 
mohag hy hawyi toimogag 
ipyꞌokpe toꞌasap mo. Miꞌi 
hawyi ikamhig se kahato 
raꞌyn topyhuꞌat iꞌyat 
waku kahato.



Miꞌi hawyi suraraꞌin tikat kahato Iesui iꞌauka hamo 
maꞌato yt taꞌatupuẽti i. Miꞌi hawyi wẽtup ok hemiit Iuta 
Ikarioti e hap 12 ok hap toto paꞌi wato 
koꞌi kape Iesui maꞌat hamo. Miꞌi 
hawyi Paꞌi kororia iꞌatuwepiit 
kahato Iuta mienoi hap ete. 
Miꞌi hawyi teꞌeroꞌe Iuta pe -Taꞌi 
uruhaꞌup nug eminug 
hap ete iꞌatuꞌe. Miꞌi 
hawyi Iuta tikat aat 
kaꞌap aikotã waku 
suraraꞌin po 
piat hum 
hamuat hap. 



Miꞌi hawyi tuwat raꞌyn Iesui ehay 
wywo tuwat hawyi aikotã Iesui 
mienoi ewy yne raꞌyn taꞌatupuẽti. 
Miꞌi hawyi taꞌatuporokpun itote ienuk 
hap imikyꞌesat ewy raꞌyn. Miꞌi hawyi 
Iesui tat man hawyi waku e Tupana 
pe hawyi toipik pik taꞌyn. Miꞌi hawyi 
tutum temiitꞌin me hawyi toꞌe -Ewetat 
ro mesuwat man mehinꞌin e. 
Ewetuꞌu ro miꞌi ti 
uipiit e. Miꞌi 
hawyi totat ihy 
kuiꞌa piat hawyi 
waku e Tupana pe.



Miꞌi hawyi toimoꞌẽ temiitꞌin me 
hawyi toꞌe iꞌatuepe -Eiweꞌyꞌu ro e. 
Miꞌi ti uhuu aat hap miitꞌin mowehik 
Tupana etiat hamuat yn iꞌatuminug 
saꞌag moweityk Tupana 
piat hamuat e.



Miꞌi hawyi Iesui toꞌe Peteru pe -Simau e mesup wãtym 
muo ahiag ehãꞌãg kahato e. Taꞌi ahiag tihep teran epiat 
uimohey hap uhyt e. Aikotã Sereai ape watihuꞌi huꞌi hap 
ewy tutunug hawyi Sereai ape toihep yne hawyi Sereai 
sese yn topyhuꞌat panane pe iꞌape wasere upi toto yne 
hap ewy uimohey hap yn topyhuꞌat eikai aru Peteru e. 
Pyno ahẽtup kahato 
Uiꞌywot pe emoesaika 
hamo.



Miꞌi hawyi karapeĩ eraꞌaipok uhowowi i raꞌyn aru miꞌi 
hawyi etiꞌatumoesaika o ewyriaꞌin uimohey haria 
iꞌatuiãꞌãg hap turan e Iesui Peteru pe. Miꞌi hawyi Simau 
tiwesat Iesui -Uikaꞌiwat pywo ti rat areto ewywo wuatꞌi 
eꞌat pe ekuꞌuro hap kape miitꞌin epyhik hap kape areto 
wy e. Taꞌi areto ewywo eꞌauka hap kape Mehin e. 



Miꞌi hawyi Iesui toꞌe Peteru pe -Simau e mesuwat 
wãtym nuran aru -Yt atikuap i Miꞌi Miit ereꞌe aru 
uhepiat myẽꞌym mo mekewat waipaka ehay 
eꞌyian mete e Iesui Peteru pe.



Miꞌi hawyi putꞌok taꞌatuꞌe 
mikoi ypia Kesemani e hap 
tote hawyi toꞌe 
topotmuꞌeria pe 
-Eweiꞌapyk to meiũpe. 
Uito kuepuo areto Tupana 
wywuat uhehay hamo e. 
Uiꞌywot wuatꞌi nug kuap 
hat En miꞌi tupono etat 
teran uipo pyi meikowat 
kuiꞌa miꞌi pote etat maꞌato yt 
pote yt e. Waku emikyꞌesat 
ewy atunug e.



Miꞌi kape Iuta teropoꞌok taꞌyn suraraꞌin Iesui ieineꞌen hap 
kape iꞌewyte Tupana motypot yat apykok haria tuwat 
hupi. Toteropoꞌok paꞌi kororia ehay upi iꞌewyte 
iꞌatuꞌakag koꞌi ehay upi tuwat typyꞌi. Ariãty 
pirik hot puo tuwat iꞌewyte ariãty koꞌi 
puo tuwat ariaꞌyp akun koꞌi wywo 
tuꞌuka hamo tuwat tuwat. Miꞌi 
hawyi wẽtup ok Iesui potmuꞌe 
hat tiꞌahape hep taꞌyn paꞌi 
koro emiit tekyseꞌyp mo.



Ipo sese kai toiꞌahape hep. Maꞌato Iesui toꞌe -Waĩ ne 
mehin yt naku i e hawyi tuweponug naꞌyn paꞌi koro emiit 
ahape tek hap ete hawyi meremo satꞌe 
hawyi waku saꞌawyꞌi 
ewywuat i raꞌyn topyhuꞌat.



Miꞌi hawyi suraraꞌin ipytyk taꞌyn Iesui hawyi taꞌatueroto 
raꞌyn paꞌi koro koꞌi yat kape. Miꞌi hawyi ipotmuꞌe Peteru 
toto wy hupi wen maꞌato pya Iesui kai toto. 
Miꞌi hawyi paꞌi koro koꞌi 
okenꞌypy totiaria aria 
taꞌatunug hawyi 
teꞌeraꞌapyk aria ywytpe 
teꞌeruwemope hamo. 
Iꞌewyte Peteru 
taꞌapyk 
iꞌatupyꞌasetpe 
iraꞌak pote.



Miꞌi hawyi paꞌi koro eropat 
hat mekewat Peteru 
miꞌahapehep wyꞌok 
toꞌe Peteru pe -Uhyt e 
araꞌakasa en muki 
iwywo mikoi ypia piat 
turan e. Miꞌi hawyi Peteru 
toꞌe -U yt uito i rat e. Yt atikuap 
i Miꞌi Miit e haty wo. Mio tã e 
saꞌag turan waipaka paiꞌat ihay 
raꞌyn. Iwanetup Iesui ehay kape 
hawyi Peteru toto meremo itote 
pyi hawyi tuweran hawyi tuwak 
kahato raꞌyn.



Miꞌi hawyi torannia raꞌyn teꞌeropoĩꞌam 
Iesui eroto hamo morekuat koro 
Piratu kape. Miꞌi hawyi morekuat 
Piratu apo e Iesui pe -En apo 
eꞌywania Iuteuria Porekuat e. Miꞌi 
hawyi Iesui tiwesat -Mio 
tã ereꞌe e Iesui Piratu pe. 



Maꞌato morekuat Piratu Iesui 
porenotem hap toikyꞌesat pote 
tuwẽpowat i raꞌyn miitꞌin sem kape -Yt 
naku i watiꞌauka Iesui katupono waku 
rakat Miꞌi e. Miꞌi hawyi 
poꞌog haty wo teꞌeroꞌe 
i -Waku ariaꞌyp posak ete 
watiꞌauka Iesui iꞌatuꞌe 
taꞌatuehay pirik wo.



Miꞌi hawyi Piratu toꞌe tesuraraꞌin me 
-Pyno eipo pe raꞌyn Iesui iꞌauka ehepiat 
hamo e. Miꞌi hawyi suraraꞌin tioto raꞌyn 
Iesui iꞌauka hamo. Miꞌi hawyi tuwẽtem 
naꞌyn Iesui Piratu yat pyi teꞌariaꞌyp posak 
wywo. Miꞌi hawyi totioto Miit Akag Akag 
e hap kape yityꞌok Koukota e hap ipusu 
puo.



Miꞌi hawyi itote taꞌatupehik taꞌatuꞌateg 
Iesui py koꞌi pereku wato wo iꞌewyte ipo 
koꞌi ariaꞌyp posak ete. Typy ok iwywo 
taꞌatupehik typy ariaꞌyp posak 
ete wẽtup ok ipo ran 
kai wẽtup ok ipo 
sese kai. Miꞌi 
hawyi 
taꞌatumopoĩꞌam 
naꞌyn Iesui ariaꞌyp 
posak wywo yi kaꞌa pan me 
taꞌatupag. Miꞌi hawyi yꞌam me Iesui 
topyhuꞌat tomosat e hap ete.



Aat yt hẽtyhot hin i mesuwat yi tote hawyi mekewat 
Tupana motypot yat eꞌokenꞌypy sokpe kawiat hiotꞌe 
kahato myasetpuo yi kape. Miꞌi hawyi ariaꞌyp posak pyi 
Iesui toꞌe tehay pirik wo Tupana pe 
-Papai e epo pe raꞌyn atoiat 
Uipaꞌãu e. Mio tã 
toꞌe ipyhu tek taꞌyn 
hawyi ikuꞌuro raꞌyn.



Miꞌi pote wãtymꞌi turan pote Iuse tawa 
Arimateia kaipywiat tiꞌasyp teran 
naꞌyn Iesui piit meremo aat 
minꞌe hap yian mete. Iuse 
ti Iuteu ywania atunapin 
hat akag waku sese 
rakat. Miitꞌin 
mimotypotno Iuse.



Miꞌi ti hekatup kahato karamuo 
Morekuatno Tupana tuut hap eꞌat. 
Miꞌi ti toto morekuat Piratu 
kape Iesui piit ẽtup 
hamo hyp hamo. Miꞌi 
hawyi Iuse toto sokpe 
kytꞌi kype kyiꞌat 
hamo. Miꞌi hawyi 
toimoꞌapyk Iesui 
                 piit

ariaꞌyp posak pyi. Miꞌi 
hawyi tohuwy ipiit 

mekewat sokpe kype 
kytꞌi wo. Miꞌi hawyi 

totopag ipiit woꞌosyp 
pakup we nu kaꞌa pe. 

Miꞌi hawyi tohoꞌokenhyp 
taꞌyn nu wato wo raꞌyn.



Miꞌi hawyi Saputu eꞌat eꞌihatꞌok pe 
teꞌeruwaꞌatunug paꞌi kororia 
woꞌomuꞌe haria morekuat 
Piratu wywo. 



Mio tã iꞌatuꞌe -Mekewat gaꞌatpuat 
urumiꞌauka heso rakat 
wytig toineꞌen ne turan 
mio tã e -Myẽꞌym 
eꞌat areineꞌen guꞌuro pe 
hawyi ti aru areineꞌen 
i raꞌyn e iꞌatuꞌe.



Miꞌi hawyi okenhyp iheg nakat nu wo 
toineꞌen wen maꞌato miꞌi 
pykai yi og hap iheg 
nakat ewy taꞌatunug 
nu wato ete.



Miꞌi hawyi Sapatu eꞌat tokosap hawyi 
mukiꞌite mytuꞌu eꞌat pe hunete 
ihatꞌok turan tuwat Maria 
Matarena hawyi wẽtup 
Maria Iesui syp hap 
kapiat teꞌerahaꞌat 
hamo. Miꞌi hawyi 
putꞌok iꞌatuꞌe turan 
yi hurukꞌe kahato

katupono Tupana 
mipoꞌoro atipy 
kaipywiat raꞌyn 

putꞌok e nu wato   
kawiat okenhypꞌok 

hamo. 



Toimorem mekewat heꞌokenhyp hap 
hawyi taꞌapyk heꞌokenhyp hap tote 
nu wato tote. Miꞌi pote 
suraraꞌin itotiaria 
teꞌerokenꞌẽ kahato ipupi 
toꞌotyryꞌi kahato ipupi 
genꞌẽ pono. Miꞌi 
hawyi hewo yi upi 
map haria ewy. 



Miꞌi pote toꞌe Tupana mipoꞌoro 
Mariaꞌin me -Yt eweikenꞌẽ teiꞌo e. 
Worohoꞌokuap eipe Iesui piit 
kat haria ariaꞌyp posak 
etiat miꞌauka kat haria ti 
eipe e. Maꞌato yt uwe 
i raꞌyn meiũpe 
topũꞌẽ pe e.



Tuwẽtem naꞌyn guꞌuro pyi Iesui 
aikotã yian mete tohenoi hap ewy 
raꞌyn toineꞌen i raꞌyn paĩ e. 
Miꞌi pote eweĩꞌẽ ro meikowo 
ipuꞌẽ kape eiwehaꞌat 
hamo e atipy 
kaipywiat suut hat 
manaꞌin me.



Mio tã e hawyi tuwat raꞌyn meremo 
Mariaꞌin. Ikohyeput raꞌyn teꞌerokenꞌẽ 
popuo maꞌato iꞌewyte taꞌatuwepiit 
kahato wywo tuwat meremo 
ipotmuꞌeria piat henoi hamo.



Miꞌi turan iꞌatukohyeput nuat iwat turan 
Iesui tiꞌatupuẽti muap tote -Manaꞌin ariot 
iraꞌyn e. -Mimi iꞌatuꞌe hawyi 
iꞌatuporokaꞌat ipy ete 
imotypot hap wywo.



Miꞌi hawyi 11 ok takaria kape Iesui tuwemoherep 
iꞌatuenuk turan. Miꞌi hawyi toiꞌatusatyꞌi satyꞌi tehay wo 

-Kat poteĩ yt eweimohey i uheineꞌen pakup i hap kapiat 
akasa haria e. Eipyꞌa heg kahato e iꞌatuepe. Mio tã e 

Aikaꞌiwat Iesui hawyi Tupana tioto Iesui atipy kape. Miꞌi 
hawyi taꞌapyk Tupana po sese kai. 

Katupono Tupana tiꞌatukyꞌe kahato 
miitꞌin haype tutum Tosaꞌyru wẽtup ok 

takat iꞌatuepe e. Miꞌi pote uwe uwe 
imohey miꞌi haria wyti aru yt ikuꞌuro 

sese i maꞌato wuatꞌi eꞌat pe raꞌyn 
iꞌatuehãite hap toineꞌen 

e Iesui.



Humanu 3:23 Katupono yne ywania yne miitꞌin yt naku i 
nug haria tukupteꞌen. Katupono yne miitꞌin yt Uito ewy hin i 

iꞌatuewaku hap ete are e Tupana ahepiat.

Humanu 6:23 Aiminug saꞌag kaipyi tuut haꞌup aikuꞌuro hap 
aiꞌapiheg hap wuatꞌi eꞌat piat. Tupana wat yt haꞌup takat i 
tutum teꞌen neꞌi wuatꞌi eꞌat piat aheineꞌen hamuat ahepe 

Aipotypot Iesui mohey haria aito pote.

Epereu 9:27 Miꞌi hawyi mio tã e Tupana yne miitꞌin me -Miꞌi 
hap ewy eipe wẽtup mo yn eikuꞌuro hap e. Miꞌi hap ewy 
Uimipoꞌoro Eiporekuat nuat Iesui wẽtup mo yn ikuꞌuro 

eikawiatno yne eiminug saꞌag moweityk hamo e. Miꞌi hawyi 
worohoꞌomoherep wuatꞌi miitꞌin ehamo sio Uhaꞌyru mohey 

haria eipe sio yt hap kuap hamo e.



Ewesu 2:8,9 Maꞌato yt aiminug wakuap kaipyi hin i Tupana 
ahehakyeraꞌat. Taꞌi yt hin i uiwyriaꞌin. Ahewaku hap yt 

putꞌok e hin i Tupana wat hewaku hap ewy are. Aikyꞌe hap 
kaipyi towese hap kaipyi tutum ahehakyeraꞌat hap ahepe. 

Watimohey Iesui hawyi tutum ahepe wuatꞌi eꞌat piat 
aheineꞌen hap yt kat i watunug pykai tutum. Pywo pe ti 

tuwekaipyi tutum watomohey Iesui hawyi are. Pyno yt naku 
i watoꞌe -Uito ti wakuat pote Tupana uhehakyeraꞌat yt naku 

i watoꞌe katupono iꞌaparap haria watoineꞌen Tupana 
wanetup hawe miꞌi tupono yt watuwehakyeraꞌat kuap i.



Humanu 10:9,10 Katupono uwe uwe tuwemoherep towẽ 
pyi iraniaꞌin me -Iesui ti Uikaꞌiwat sese e iꞌewyte topyꞌa pe 
hawyi mio tã e -Iesui woromohey kahato ereineꞌen guꞌuro 
pyi hap miꞌi e hat Tupana miehakyeraꞌat no topyhuꞌat e.

Katupono karãpe aipyꞌa pe watoꞌe -Woromohey En Iesui e 
miꞌi hat pe -Waku pe eweikupteꞌen wuatꞌi eꞌat pe e Tupana 

ahepe. Iꞌewyte uwe uwe tuwemoherep iraniaꞌin me towẽ pyi 
Iesui mohey hat sese uito iꞌewyte Uikaꞌiwat kahato Iesui e 
hat pe Tupana toꞌe -Woroehakyeraꞌat en wuatꞌi eꞌat pe e.

Iuwãu 3:16,17 Katupono Tupana tiꞌatukyꞌe kahato miitꞌin 
haype tutum Tosaꞌyru wẽtup ok takat iꞌatuepe e. Miꞌi pote 

uwe uwe imohey miꞌi haria wyti aru yt ikuꞌuro sese i maꞌato 
wuatꞌi eꞌat pe raꞌyn iꞌatuehãite hap toineꞌen e Iesui. Taꞌi 

Tupana tipoꞌoro Tosaꞌyru miitꞌin ehakyeraꞌat hanuat sese. 
Taꞌi yt miitꞌin atumaꞌat yt hamo i Tupana tipoꞌoro Tosaꞌyru e.



1 Iuwãu 5:11-13 Mio tã e aipyꞌa pe -Tupana tum naꞌyn 
uhepe Tosaꞌyru. Miꞌi pote areineꞌen naꞌyn wuatꞌi eꞌat 

piatno watoꞌe aiwepe. Pywo pe ti rat uwe uwe topyhuꞌat 
Tupana Saꞌyru eiam mo miꞌi hat yn toineꞌen wuatꞌi eꞌat pe 
maꞌato uwe uwe yt Tupana Saꞌyru yt eiam mo i miꞌi hat yt 
kat i heineꞌen wuatꞌi eꞌat piat hamuat hap. Eipe ti Tupana 

Saꞌyru mohey haria sese eipe. Miꞌi pote atikyꞌesat 
eweikuap eweikupteꞌen wuatꞌi eꞌat piat hamuat hap. Miꞌi 

hap kuap hamo atiwan mesuwat uimiwan ehepe. 

